
Аьйдйаже
Хириябла тІекла хъогьцаса аьдамла!

Мизодой аьйд гей Библиялиъис бежкьала мицагъад йуьхолло къо
на тІек.

Библия гей дунналликьа кьодо бишун къиматабна хъогьцасна тІек, 
вагьалълъобза шибаб сукІос дунналикьа н ахъдана, н оьмро бс зогъ
дана, гьидела миллатлихъана гьиде богьцала диллихъана говацІечІе, 
вагьди тІек гьидела мицагъад хъовал рес бахъал нуцІос.

Аьдамл гьидес оьмро бслаъ, йовакъоцала тели суаллл Библияли 
жавабла нийацца: нсди ва нигъад иле бижжи бхъна, суд вагьл тели 
симо-шайтІанна, бегъ-бугълъина, батІуллъина гей вагьалІо дунналли
кьа, сийод гьолцол йахъца ва нигъад гьули ахъца  угъона муьгъатт ба
лІо дунналликьа.

Библия гей бишун аслияб насранияллла диллис тІек, амма пикро 
бахъхъа гьули гьос насранияллил чахналІона.

Библиялиъ тели маьчейа гей бусурбаллла диллилъ релъарабла.
Масала, авараглкьас хабарла гей Библиялиъна Къуръанлиъна.
ВагьалІо гиса йагъоцала къон тІеклиъис гьос хабар гей Юнус ава

рагликьас, бадосо гей хан Давудила умумалликьас.
Шибаб тІеклиъ нилІна гей Аьйдйаже (Предисловие), вагьаллоъ 

эдона чахна гей тІеклс аслиябла пикрувана, нигъад гьоллл хабар
ла нийалІна гаьгьийолъина, гьоглъо хабарла чхалъо нӣйо заманна 
зукъойона.

КъацІцІола мицкьа Библия таржама йогьцала Институтли жейса 
гьаьдурна йогьна гиса йагъона гей Библиялиъис къона тІек, бежкьала 
аьдамл рохелликьа хъовалъгъа. Вагьадло тIеклъ нилIна гей мизол 
хъовал пигьалъи йахъалъгъа, маьъарул мицаъ гаьчч, бежкьала мицас 
ицIцI гьаьрпла (аь, , , аь, ь…).

Библия таржама йогьцала Институтлис гьаьлтІухъалла тели лІӣйъ 
богьдабйо бежкьала мицагъад Библиялиъис тІекла таржама йовагьал 
(йуьвахолал): вагьл гиса йгъона гей «Лука мйо рохеллис хабар» 
(1999), «Сулайбан авараглис акъилабла йаьжбо» (2005), «Инжиллиъис 
хабарла» (2018).

Библия таржама йогьцала Институтли букъо баркала ницца вагьад
дл тІекла бежкьала мицагъад гиса йгъослаъ комак бва аьдамлл.

Биб­лия тар­жа­ма йогь­цас Инсти­тут

Пояснения к транскрипционным знакам бежтинского алфавита

Тексты записаны на основе алфавита аварского языка в кирил-
лической основе с сохранением общепринятых знаков фонетиче-
ской транскрипции бесписьменного бежтинского языка. 

Дополнительные символы для гласных и согласных:
1. Знак «ь» с гласными означает умлаутизацию («мягкие глас-

ные»), ср.: аь (къаьм «голова»), оь (оьжо «сын, мальчик»); уь (уьштел 
«учитель»).

При этом умлауты аь, оь, уь в словах указываются один раз в пер-
вом слоге, ср.: вместо оьлоьхъаьн → оьлохъан «молодой человек», 
гаьъаь → гаьъа «нет», уьъуьтIоь → уьъутIо «труба», оьжоь → оьжо 
«сын, мальчик».

2. После бежтинских мягких согласных ж, ч, чI, ш в словах умла-
уты не указываются, ср.: жамаъат «община», чахал «писать», шаж 
«сковорода», шаг «кастрюля».

3. Висячий (петитный) знак «н» рядом с гласным означает назали-
зацию («носовые гласные»), ср.: ан (анга «коленная чашечка»), ен (йенлъ 
«масло»), ин (гьин «молоко»), ун (гьунлъ «вчера»), он (онг «топор»), аьн 
(аьнга «браслет»), оьн (лIоьнва «кость»), уьн (йуьнхъал «кушать»).

4. Черточка «–» над гласным означает долготу гласного («удли-
ненные гласные»), ср.:  (огьдл «работать»),  (къбо «склоны»), 
ӣ (къӣ «пленка»),  (къ «стул»), ӯ (дӯкьа «на тебя»). 

5. Буквы е, ё, ю, я сохраняются в основном в заимствованных 
русских и интернациональных словах, например, русск. Абия, Бу-
нямин, Закария, Ниневия, Юсуп, Ягья, Якъуб, Яппа.

6. В аварских, иногда арабских, усвоенных словах сохраняется 
аварское или арабское написание, т. е. они в бежтинском языке пе-
редаются ближе к языку-оригиналу, ср.: хирияб «дорогой», илагьияб 
«святой», батIияб «другое», батI-батIияб «разные», ихтияр «право, 
разрешение». 

7. В бежтинских классных прилагательных, глаголах и наречиях 
используются двойные буквы йе, йо, йу, йа, сравните: укъо, букъо, 
йукъо «большой»; овал, бовал, йовал «делать»; алIо,  балIо, йалIо 
«в середине».

8. Бежтинский латеральный (боковой) согласный передается че-
рез л с палочкой – лІ (в аварском она изображается лълъ), ср.: лIи-
ле «ягненок», лIапан «детёныш», лIине «зима», алIна «семь», белIна 
«восемь».

Рут

Рутликьас тӀек
Аьйдйаже

РутлӀо нисова тӀеклиъ чахна гей къадийс ханлъи гаьгьийа 
замаллъ йахъийа жойлаш хабар. Гього заман зукъойо Израил
лила мицакьа ниц-ламусна болъойо пасалъина гаьгьийо мех. 
ВагьалӀо тӀеклиъ гей тели Аллагьла гаьгьийакьа боьжчаш РутлӀо 
ц гаьгьийо оьлохъанаб киббакьас кӀетӀо хабар. Рутли оьмро 
бс зукъойо илла эралгъа лъана гьазай лӀи аьйд. Гьолълъо киб
ба, гьинила йукъа ийо Найматгъой Израиллиъ йекьал йатӀна, 
гьинис ватӀан бечаннейо. Гьулиъ гьоло кӀахнасна ахъо йекьеш 
БоазалӀо нисова сукӀол, къадру-къимат гаьгьийа гьинила угъова 
бетӀергьаллила аьгаравлил, вагьлкь Рут Давуд авараглила ту
хумлис ийо йахъца. Давуд авараг зукъойо Израиллила халкъила
ла тарихлиъ бишунна кӀетӀо хан. 

ТӀеклиъ хабар чахна гей, миллат-кьибилликьа бараб гаьъа 
халкъ, гьоллл Аллагьлилъд муьвахона гьолцола амролакьа муь
хо-махейакьана ритӀухълъилакьана бечейакьа бараб гей. ТӀеклис 
аслияб маьъна гей Аллагь илокьа кьодос тилӀкийолъи. Вагьло 
пикру къацӀцӀо бичӀчӀи богьна зукъойо Иса аварагли, гьолцоъ
кь Аллагь гаьгьийолъи къацӀцӀола халкъилал икъейо.  

Къанонликьа рекъон Боазли гьинила аьгарлъилас, Найматис
на Рутлисна, тӀалаб бовал нуцӀос зукъойо. Вагьалълъобза Ал
лагьли гьули эгьна гей, Рут ахъона йокъона Найматис ракь 
бохал, вагьл гьолълъос къова-хъизанна бхъна, муьгъатт нас
лона гьилъгъалъгъа. Боазис вакил ахъийо Иса авараг, гьолцо 
гьинис оьмро мйо Аллагьликьа боьважий аьдамлш мунагьл 
чурзи йовагьна. Вагьалълъогъа муьгъатт, сибовала буьгьдабача
ла анталаъ Рутликьас тӀек хъогьцас аьдат бахъна гей ягьудияллис. 
ТӀеклиъ чахийо жона вагьалълъо замаллиъ йахъна гей.

Элималикна гьолцос къова-хъизанна Моавлиъ оьмро бовал 
мекьейо

1 1 Гьоглъо, Къадийа ханлъи йогьцала замаллиъ, гьолълъо ракьли
кьа ракъи йокъойо. Вагьл гьос аьдам гьинис ахъона къона оьжо

на къацӀо бейажена Ягьудиялиъ гаьгьийа Бетлегьемлиъис МоавлӀо 
нисова улкалиъ оьмро бовал экьеш. 2 Гьогцо аьдамлис – Элималик, 
гьогцола ахъхъас – Наймат, къонина оьждсна Магьлонна Килеонна 
цда зувакъойо. Гьоллл зувакъойо Ягьудиялиъ гаьгьийа Бетлегьем
лиъис эпратиял.* Гьоллл мокъойо МоавлӀо нисова улкалиъ, гьулиъ 
оьмрона богьна бечейо.

3 Гьос замаллиъ Найматис бетӀергьан, Элималик, угъойо, гьолона 
оьждана жуна гьилъхойо. 4 Бета гьолло оьжд моавияллис кибба ахъхъа 
мовакъос. Сидцойлакьа ц зукъойо Орпа, балӀосолакьа – Рут. Гьулиъ 
ацӀоналъийо лӀиъ оьмро богьна муьгъатт, 5 гьолълъос оьжда Магь
лонна Килеонна бувагъос. Найматна гьихлъос оьждана бетӀергьанна 
гаьчӀел.

	 *	 1:2 Эпратиял (ефрафяне) – Израиллила тухумлис халкъ.

Наймат Бетлегьемлиъ кьь йокъйо
6 Гьинила халкъилал БетӀергьан Аллагьлила раьгьмолакьа кен-ох 

нилӀналӀо нисона тухъийо Найматил. Гьолона оьждла ахъхъгъой 
кьь билӀогъа йекьал гьаьдур йахъийо. 7 Гьолълъо оьждла ахъхъ
гъой оьмро богьцас маьче бечаннейо, Ягьудиялиъ йекьецала гьид ги
сакийо.

8 Наймати оьждла ахъхъхъа нисос:
– Мӣ-мизола ийо-аболла билӀовгъа мекье. Миже мизола бува

гъовгъана дӣгъана гуьргьизи бхъийаъцой, БетӀергьан Аллагь гуьр
гьизи ахъала мизокьа. 9 БетӀегьан Аллагьли мизол жӣ-жиблил ицӀцӀа 
бетӀергьаллла билӀоваъ талигь нилӀала.

Наймати гьоллол баълӀос, гьолллна тухъинна бийабйо. 10 Бета гьол
лона нисос:

– Иле дӯгъой дибола халкъиладой гӯс.
11 Амма Наймати нисос:
– Кьь кӀаьйна муьвахона мекье, кибба дие. Суд миже дӣгъой гу

вл бтӀна? Дил баддл оьжда бхъаъас миже ахъхъа мовакъал! 12 Мекье 
билӀовгъа, кибба дие; кььна ахъо йекьал дона ицлолъна гей. Же, кул 

бахъна, жейсазу ахъо йекьена, оьжда бхъдана, 13 гьоггл букъбалъ
цалди бечеш? Вагьлисинаб замаллиъ къороллъилаъад бечеш? Гьул б
хъаъас, кибба дие. Дие къисмат йилӀа кьоьъаб гей, БетӀергьан Аллагь
лис симо гей дӣкьа!

14 Гьулиъ гьоллл бетана тухъинна бийабл муьхобалъийо. Гьид йе
кьал аьйд Орпали йукъа ийол баълӀойо, амма Рут Найматдой шеблаъ 
йечейо.

15 – ГичӀехъ, – лӀо нисос Наймати, – дибо дандияй гьинила халкъи
ладойна гьинила Аллагьлидойна йекьейо. Мина гьогоцой йекье.

16 Амма Рутли нисос:
– Мина йечаннегьна до кьь йуьхолкъа. Ми йекьцо, дона гӣс, ми 

йеццо, дона йечеш. Дибо халкъна дие бахъца, дибо Аллагьна дие ахъца. 
17 Ми йугъцо дона йугъос, вагьгиъ дона шунаъ йихъолас. БетӀергьан 
Аллагьлис симо бийала дӣкьа, йугъодайъ до дудойс аткда.

18 Рут гьинил йатӀна гьингъой гигьцасна йикъена, гьолълъо гьоло 
кьь кӀаьй йуьхолал гьокӀ йагъеэш.

19 Гьоллл къонана мекьейо Бетлегьемлиъ. Бетлегьемлиъ гьоллл мо
къолъ, гьолоддла къацӀцӀо шагьар багъарзи бахъийо, гьулиъл ийол 
гьикматна бхъна нисос зукъойо:

– Найматди гьоло?
20 – НайматлӀо нискъа миже дӣхъа, «нийлӀо» нисона, – нисос гьолъ

лъо ийолхъа. – МаралӀо ниса миже дӣхъа, «никълӀо» нисона, Къуд
ратав Аллагьли дие оьмро никъ богьна гей. 21 До влӀоъос гисакна зу
къойо бечелъина жона къацӀо йежена, амма БетӀергьан Аллагьли до кьь 
йуьхолло гьоьшшона гаьчӀел. Суд дӣхъа НайматлӀо нисона илӀелабас? 
Къудратав Аллагьли дӣкьа унти мйаъ, кьодо балагьна мокъоллаъ?

22  Вагьл Наймат оьждила ахъхъагъой, моавияй Рутлигъой Моав
лиъис кьь йокъойо. Гьоллол Бетлегьемлиъ мокъойо муькъо йуьвал 
муьхобалъчала анталаъ.

Рутна Боазна

2 1  Найматис зукъойо угъова Элималикила тухумлиъисзу, гьос 
аьгарав. Гьули зукъойо бечедабна къадру-къимат гаьгьийона сукӀо. 

Гьолцос цна Боаз зукъойо.
2 Моавияй Рутли нисос Найматхъа:
– Йейа до буьгьдабчала мицалъ, муьгъатт гьихлъойо кьова мо

зал, дӣкьа гуьргьизи бхъийала мицалъсо.
Наймати нисос гьолълъохъа:
– Йекье, кид дие.
3 Гьоло йекьеш буьгьдабчала мицалъсо гьихлъойо кьова бокӀолал. 

Йокъойо гьоло Элималикила тухумлис Боазила мицалъ.
4 Вагьаллъо мехлаъ Бетлегьемлиъис окъос Боаз, гьолцо салам нилӀца 

буьгьдабчала аьдамлл:
– БетӀергьан Аллагьли комак бовала!
– Дунна БетӀергьан Аллагьлис баркат михъала, – лӀо нисона жаваб 

нилӀийо гьолло.
5 Боази буьгьдабчала укъахъа нисолца:
– Вагьго оьлаб ийо насди йахъца?
6 Укъа жаваб нилӀийо:
– Вагьго гей моавияй, Найматгъой Моавлиъис къацӀо йокъона. 

7 Гьолълъо нисойо: «Гьарзи йс, мизола буьгьдабагийгъа муьгъатт 
гьихлъойо муькъодаш кьова бокӀолал изно нилӀа». Гьоло мицалъ 
хискьазу йокъона, водо хишена бехъхъа жекцал гей вагьалӀоъ; къай
бакьана гьоло тели йецаъас.

8 Боази нисос Рутлихъа:
– Энекзи йахъ, кид дие. БалӀо мицалъ йекькъа ми, гьолӀоъосна 

йоьчкъа. Диела гъаьрабашлгъой йече. 9  Нӣйо муькъодаш маьчед 

диела нукарл буьгьча, вагьгиъ йече диела гъаьрабашлгъой. До гьог
лохъа нисона, дӯлъ к йехелкъалӀо. Лъи йатӀгъадл, йекьена хулӀа 
диела нукарл йовацӀилл кӀейъас.

10 Гьолълъо аьйд къаьмна йуькъонна мицнкьана йечена нисос:
– Суд ми дил, гисала аьдамлил, вагьаллийо кӀетӀослъи йс?
11 Боази нисос:
– Дӣхъа хабар мегьна, ми, дибо бетӀергьан угъона муьгъатт, дибола 

бетӀергьаллила ийол йва жойлаш: ми, дибо ийо-абона, ватӀанна бе
чаннегьна, оьмро бовал гӣйо желагъа аьйд дул бикъаъцала халкъи
ладой. 12 Ми йва кӀетӀослъила БетӀергьан Аллагьли ми рази йовала. 
Букъо шапаъат михъала дул БетӀергьан Аллагьлис, Израиллила Ал
лагьлис, Гьолцодой тапшур йахъал йокъолъ.

13 – Ми рази овал чахна зогъала, дие хазаин, – лӀо нисос гьолълъо. – 
Ми дӣхъа, дибола лагълихъа, кӀетӀо нисойо, дул лагълъи йогьцас дибо
ла лагъллъ йокъойхъаъдана (лагългъа лӀийодс йахъдна).

14 ЛӀобакьас бесцалаъ, Боази гьолълъохъа нисос:
– Гигь гьотт. Бокча баьбана къанцӀалиъ гийацӀилгъа муьхъа.

Рут къей йечейо буьгьдабчала аьдамлгъой, гьолцо нилӀийо гьолъ
лъол тиъийо мугь. Гьолълъо гьинил оьлло муьхъийо, кьодона гьилъ
хойо. 15 Кььна гьоло кьова бокӀолал йаьгъиълъо, Боази нисос гьинила 
гьаьлтӀухъаллхъа:

– Гьолълъо кьова кетӀалиъис бокӀолдана, миже гьолълъокъа баь
кьелабкъа. 16 Кьодона кетӀалиъис кьов йгъона къей йечабаннейа, 
гьолълъол йовакӀолал калкал бовкъа.

17 Вагьл Рут мицалъ йокӀолдйо марчӀокӀолъцал. ЙокӀолло муькъо, 
иззаъ йецӀиълъо, тели жо йахъийо. 18 Гьолълъо йакъойо гьули муькъо 
шагьарбаъ, йукъа ийол йегйо ласо тели гьолълъо гьули йокӀоллона. 
Бетана Рутли йесал нилӀийо йукъа ийол, жу лӀобакьа йешна гьинхъа 
муьгъатт гьилъхойо кен.

19 Йукъа ийо нисолло гьолълъохъа:
– Нд ми жейса йокӀолдйо? Нд ми йогьдйо? Дул комак бва аьдам

лил Аллагьли кири чахна зогъала!
Рутли нисос лъдой жу йогьдйона.
– Жейса до йогьдйо сукӀос ц гей Боаз, – лӀо нисос гьолълъо.
20 – Аллагьли кӀетӀо чахна зогъала гьолцол! – лӀо нисос Наймати оьж

дила ахъхъахъа. – БетӀергьан Аллагьли бечабаннейэш гьинис раьгьмо 
гаьчӀел чӀагояблана, бувагъовна.

Кььна нисос:
– Вагьли аьдаьм гей илла гьицала аьгарлъилас, йакӀо йокъойо гьаьл 

бохцас сукӀо.
21 Моавияйлила Рутли нисос:
– Гьогцо дӣхъа нисойо: «Диела гьаьлтӀухъаллгъой йече, гьогло 

къацӀцӀо дие муькъо йокӀолцал».
22 Наймати нисос оьждила ахъхъахъа:
– Вагьл ахо гей, кид дие, гьолцола буьгьдабачала ийолгъой къацӀо 

йахъийолъи, судлӀо нисода балӀо мицалъ ми къарид йовална йахъца 
гь.

23 Охна хъибона йуьгьчала замаллиъ, Рут Боазлила гъаьрабашлгъой 
къацӀона йечена, лӀийо-кьодо гьихлъойо охасна хъибасна кьов 
йовакӀолца зукъойо. Гьолона, оьмрона богьна, къацӀо йечена зукъойо 
гьинила йукъа ийогъой.

Рутна Боазна ацоъ

3 1 Гьакъкъас Наймати нисос:
– Кид дие, ми йецал дул бади билӀо йизал, ми ахо йахъалъгъа. 

2 Боаз, гьогцола гъаьрабашлгъой ми жейса йогьдйо сукӀо, илос аьга
рав ахъца. Жейса нисд гьолцо ацокьа ох йецӀиъца. 3 Же ми йекье
на низал, кӀетӀ маьгьлана йовагьа, кьухъийо лъицӀона лъицӀа. Бета 
йекье ацоъ, гьули эш-хулӀоцал, гьолцол йегл йецкъа. 4 Кьь гьули 
утӀлъо, н утӀийона икъела. Йекье, хаьбалкьаш жона йолъонна гьог
цола хаьбалгъа йутӀ. Бета гьогцо нисос дӯхъа йовал нуцӀойо жо.

5 – Ми ниссогъа до къацӀцӀо жо йс, – лӀо нисона жаваб нилӀийо 
Рутли.

6 Гьоло ацоъна йекьена, йукъа ийо йовалӀо нисойо къацӀцӀо жо й
йо.

7 Боаз эш-хулӀона муьгъатт, кеплиъ окъолъ, экьанна экьена ат
тла говалила букьаъ утӀийо. Рут хъуй-гьай бойчӀе, гьогцола хаьбал
кьаш жона йолъонна хаьбалгъа йутӀийо. 8 ЙалӀохъовадд гьули зикъна 
экьена лъуьълӀойо, кӀаьй уьхолъол, гьинила хаьбалгъа йутӀна йи
хъос гьос ийо.

9 – СукӀод ми? – лӀо нисолца гьолцо.
– До Рут гей, дибо гъаьрабаш, – лӀо нисос гьолълъо. – Ми илос аьга

равна гьаьл бохцас сукӀона ахълъо, дибола гьабодлӀ йоькча до.
10 – БетӀергьан Аллагьли кӀетӀо чахна зогъала дул, кид дие, – лӀо ни

сона жаваб нилӀийо гьолцо. – Вагьди ми жейса ййо кӀетӀослъилаъкь 
букъо баркат гей, жекцал ми дибола йукъа ийол йва кӀетӀослъилагъа. 
Ахъо йекьал йатӀна ми я оьлохъаллгъой, я бечедаблгъой, я мискинаб
лгъой кӀаьйлӀеэш. 11 Же бета, кид дие, гьицӀкъа ми. Ми гьарзи ййоси
наб жо до дул йс. КъацӀцӀо диела шагьарбаъзу йикъеш ми къадру-къи
матаб гаьгьийолъи. 12 До мизос гьицас аьгарав ахъдана, дӣгъана гьицас 
бадина аьгарав гей. 13 Же хискьакцал йече гьолӀоъ, хискьа, гьогцо гьини
ла ихтиярлис пайда бокчида, мина къабул йогьда, гьаже вагьл йахъас. 
Пайда бокчаъда, БетӀергьан Аллагьлис цна йагъона до гьа йежеш, до 
диела ихтиярлис пайда боькчишлӀо нисона. Хискьакцал йутӀ вагьалӀоъ.

14 Гьолона йутӀийо гьолцола хаьбалгъа, амма гьоло колӀлӀаъзу къай
кьа аьдамлл йегалъол йаьгъиъийо. «Лълна йикъкъала ацоъ Рут 
йокълъи», – лӀо нисона Боазисна пикру бахъийо.

15 Гьогцо нисос гьолълъохъа:
– Ми магъокьа кьодос бокона багъона оькъон букьакьа боха, до эдо 

ох гуъал.

Гьолълъо вагьл ййо, гьолцона оьлло ох гуъийо боколиъ, бета 
гьолълъол михъкьа гулал комакна бйо. Гьолълъогъа муьгъатт гьу
лина шагьарбаъ экьейо.

16 Рут гьинила йукъа ийо Найматдой йокъолъ, гьолълъо нисолло:
– Нигъад йахъийо, кид дие?
Бета Рутли Боази гьинил йва жойлаш къацӀцӀо хабар мйо, 17 кьодо

на нисойо:
– Гьокцо дил кьодона оьлло ох нилӀийо, дибола йукъа ийодой 

йоьчӀчӀо йекькъалӀона нисона.
18 Наймати нисос:
– ЙеченицӀ, кид дие, нигъа сийо йахъийо жо йикъецал, Боаз эцаъас 

жейсазу вагьло гьаьлтӀи гикьа мокъолечӀе.

Боази Рут ахъо йокъйо

4 1  Боаз экьейо шагьарбаъ, бета гьулиъ окъолъ бишун йукъа 
кавлидой къей эчейо. Боази, гьини нисоцас аьгарав шеблаъкь 

экьецас эгалъ, нисос гьогцохъа:
– Гогь гьотт, дие гьалмагъ, къей эче.
Гьуги экьена къей эчеш.
2 Бета Боази шагьарбаш ацӀона букъа-бийажейна ийалӀена гьоглохъа 

нисос :
– Къей беца вагьалӀоъ.
Гьолллна къей бечеш.
3 Бета гьолцо аьгаравлихъа нисос:
– Моавлиъис йокъова Наймати илла аьгарав Элималикис зукъойо 

ракь мисос. 4 Дие пикру бахъийо, вагьли дӯхъа нисал, вагьалӀоъ къей 
бейачейгъана букъгъана аьйдкьа, ми вагьло ракь бохал нуцӀос. 
Амма ми бохаъда, ниса дӣхъа, дил йикъалъгъа. СудлӀо нисода, дибо 
букъо ихтияр гей дӣгъа аьйд вагьло ракь бохал, дӯгъа муьгъатт бета 
диена ихтияр гей.

– До гьоло мисоцас ракь бохца, – лӀо нисойо гьогцо.
5 Вагьлиъ бета Боази нисос:
– Найматхъас ракь бохийа водиъ, гьулзу ми ахъо йокъал нуцӀос 

моавияй Рутна, угъова Магьлонис ахъона. Мизол оьжо ахълъо, гьоло 
ракь угъовала наслолал бахъца.

6 Амма аьгаравли нисос:
– Гьул зогъда дӣхъа гьоло ракь бохна бахъаъас, судлӀо нисода дие 

гаьгьийо маьъишат бугъал бахъца. Мизу боха гаьлълъо, дӣхъа гьули жо 
йогьна йахъаъас.

7 Аьйд замаллиъ Израиллиъ, милк-ракь мисона бохал йана нилӀал 
батӀда, бсла къотӀилакьа сидцойсола гьинис гихейаъас гьалалъцо ба
гъона бацосолахъа ницца зукъона. Вагьаллийо аьдат зукъойо Израил
лиъ къотӀи тасдикъ богьцас.

8 Аьгаравли нисойо Боазхъа:
– Мизу боха, – лӀо нисона гьинис гьалалъцо гихейаъас багъона ницца.
9 Бета Боази  букъа-бийажейхъана къацӀцӀа халкъилахъана нисос:
– Жейса миже нуьъла бхъийо: до Найматхъас къацӀцӀо Элимали

кисна, Килеонисна, Магьлонисна зукъойо ракь бохца. 10 Кьодол кьодо 
Магьлонис зукъойо моавияй Рутна ахъо йокъос, угъовас ракь гьог
цола хъизаллил гьихлъалъгъа, гьогцос ц аьгарлъилаъна шагьарбла 
кавлнна шоъалъеъгъа. Жейса миже нуьъла бхъийо!

11 Бета шагьарбала букъна бишун йукъа кавлидой зувакъов аьдам
лна нисос:

– Иле нуьъла гей. БетӀергьан Аллагьли тели къова нийалӀала дибо
ла билӀоъ гӣйа ийол, Рахилилна Лиялнацойзу, къонина гьулзу Изра
иллис билӀо йаьгъиъиллл.* Телилъала дибо бечелъи Эпратлиъна,** 
гьулзу Бетлегьемлиъна машгьур ахъала ми. 12 Дул БетӀергьан Аллагьли 
вагьалълъо оьлаб ахъхъаъкь нилӀцала наслолаъкь, дибо насло бахъа
ла Ягьудалил Тамара йо Парецис наслолъийо.

Давуд авараглис тухум
13 Вагьл Боази Рут ахъо йокъойо. БетӀегьан Аллагьли чахгъа, гьолъ

лъол оьжона ахъийо.
14 Ийол нисос зукъойо Найматхъа:
– Рец БетӀергьан Аллагьлил, жела водиъ дӯгъа гуьргьизи ахъна абод

дас насло гаьчӀел ми йечаннейэш. Гьули оьжона Израиллиъ букъо 

	 *	 4:11 Рахилна Лияна Якъупис ахъхъа зувакъойо. Аллагьли чахна зукъойо Якъупис 
насло Израиллис халкъ бахъал. Гьулзу чахна зукъойо Рахилисна Лиясна 12 оьждис 
тели къова бахъал.
	 **	 4:11 Эпрат – Ефраф, шагьар.



къадру-къимат гаьгьийона ц йекьейона ахъала. 15 Гьолцо дибо оьм
рона кӀетӀкӀис, ицлолълъо мина кикзи йс. СудлӀо нисода гьули ди
бола оьждила ахъхъа йо гаьлълъо, гьолълъол мина йацца, дул алӀон 
оьждигъа кӀетӀона йахъца.

16 Наймати къова окчийо, алъоъна охна, эгъакӀийо. 17 Гьулиъ оьмро 
богьцала ийол нисос зукъойо:

– Найматил оьжо ахъийо.
Гьолло гьолцокьа ц гулло ОвидлӀо нисона. Гьолцолна ахъийо оьжо 

ЙишайлӀо нисона, Давудис або.
18 Гьула Парецис тухум:

Парец зукъойо Гьецронис або,
19 Гьецрон – Рамис або,
Рам – Аминадавис або,
20 Аминадав – Нагьшонис або,
Нагьшон – Салмонис або,
21 Салмон – Боазис або,
Боаз – Овидис або,
22 Овид – Йишайис або,
Йишай – Давуд авараглис або.

Юнус

Юнус аварагликьас тӀек
Аьйдйаже

Юнус аварагли оьмро бс зукъойо илла эралгъа белӀначӀитӀ 
лӀи аьйд, Израиллиъ Къонасла Иеровоамли ханлъи йслаъ, зо
гъал йахъца вагьги ханлъилаъ ахъал аьйддна. Гьоглъо Изра
илли, Юнус аварагли нисогъа, гьинис ицӀцӀ оьрхъийа гувалца 
зувакъойо.

ГьоглӀо мехлаъ БетӀергьан Аллагьлис калам мокъона гей 
Юнус авараглидой, Ассириялила тахшагьар Ниневиялила жама
ъатлил ваъз йовагьалӀо нисона, судлӀо нисода гьоллл мунагь-
гьаькълиъ мейахелъ. АссириялӀо нисода мискин-язихна бахъна 
загьматаб гьаьллъилакьа зукъона. Вагьалълъобза Юнус авараглил 
Ассириялила тахшагьарлила, Ниневиялила, халкъилахъа нисал 
йатӀна зукъеэш Аллагьли жаваб бокӀцалас, судлӀо нисода вагьли 
Израиллис ваьгьшияб тушман, тавбана богьна, кььна къуватаб 
ахъдал.

ВагьалӀо хабарлиъ гей къона бутӀа, шибаб бутӀа муьхолъча 
Юнус авараглил Аллагьли бва каламликьалкь. Аьйдш бутӀа 
гей Юнус авараг Аллагьлила каламликьас тарзина ахъна оьчовас 
хабар, гьолълъогъа муьгъатт Аллагьли гьули тӀамзи с гьинила 
каламликьа рекъон уьхо-аьхал. Къонасла хабарлила бутӀалиъ 
гей, Юнус авараг Аллагьлила каламликьа уьхо-аьхедана, гьол
цол йатӀечӀе гей Ниневиялис ханна халкъна тавбана богьна, там
бигь бовал ккези бахъеэшлъи. 

ВагьалӀо тӀеклис вагьаддийо маьъна гей: Аллагьлис букъо 
раьгьмо мокъос гьӣ-гьидела Аллагьлил какла йовагьцала къацӀцӀ 
халкъилкьана, гьолло, тавбна богьна, БетӀергьан Аллагьлил 
какла йовагьда. Аллагьлис раьгьмо мокъаъас Юнус авараглила 
нафслинна, гьолцола аьмалинна. Юнус авараглила тӀеклиъ хабар 
гей Иса авараглиъкь къацӀцӀ халкъилл йихъоцала хасарлъи
лас.

Юнус авараг БетӀергьан Аллагьлидойс очойо

1 1 Юнус авараглидой, Амиттавлила оьждидой, БетӀергьан Аллагь
лис калам мокъос:

2 – Гьаьдур ахъ, экьена букъа шагьар Ниневиялиъна, гьолълъола 
жамаъатлил ваьъз йовагьа, судлӀо нисода гьоллл мунагь-гьаькълиъ 
мейахейолъи Дил йикъеш.

3 Юнус авараг БетӀергьан Аллагьлидойс Таршишлиъ экьал гьаьдур 
ахъийо. Гьули экьейо Яппалиъ. Таршишлиъ мекьецас гамана михъон
на, жу эжейас оккона нилӀна, гьолълъокьа кьаьйкъейо, БетӀергьан Ал
лагьлидойс очал.

4 Амма БетӀергьан Аллагьли ралъадбакьа лъекъейо залӀо йаьгъиъил
ло. Гьолълъо залӀи гама пасад бахъийа гьаьллъилакьа ралъад багъарзи 
бйо. 5 КъацӀцӀ гамалкьас аьдамла гьийабачӀейо. Бета гьоллл муь
хобалъийо жӣ-жибли гьинила Аллагьлил гьари-доьъ йовагьал. Га
ма киклъалъгъа, гьолло гамалкьа зукъойо къацӀцӀо къай ралъадбаъ 
чӀалӀейо.

Юнус авараглӀо нисода, эд къай гаьлъчо экьена утӀийо, кӀетӀа 
милӀакьа уьчхейо. 6 Гамихъаллла укъа, гьолцодойна экьена, нисос:

– Нигъад дӯхъа малӀо йогьна йахъца? Аьгъиъ, дибола Аллагьлил гьа
ри-доьъа бова! Сийод йикъал, дибо гьарина тухъна, Гьолцо комакна 
богьна, иле чӀаго гьихбалъал.

7 Гамихъалл сидхъа гьосо нисос зукъойо:
– Гугь цӀула йагъал, лъддлад илокьа вагьдо балагь мегьна, – гьол

ло цӀула йагъойо, гьулина Юнус аварагликьа йокъойо.
8 Бета гьолло нисолло Юнус авараглихъа:
– Ниса илохъа, сукӀод аьйибияб гей вагьалӀо балагьлиъ? Сийо 

гьаьлтӀи-пишад дибо гей? Нсди ми экьеш? Нӣйа гьоькоматлиъисди 
ми гей? Лълаласди ми ахъца?

9 Гьолцо жаваб нилӀийо:
– До гей жугьутӀав, какна йс ралъадна ракьна бижжи бва 

БетӀергьаллил, гьасаъла Аллагьлил.
10 Гьоллл йилӀа гьийабачӀейо, бетана гьолцохъа нисолло:
– Сийод ми ййо?
(Гьоллол йикъеш зукъойо гьули БетӀергьан Аллагьлидойс оьчочаш

лъи: гьолцо гьоллохъа хабар мегьна зукъойо.)
11  РалъадлӀо нисода йилӀазу багъарзи бахъал муьхолъийо, бетана 

гьолло нисолло гьолцохъа:
– Сийод иле дул йовал, ралъад шажалъгъа?

12 – Окчина ралъадбаъ икьа до, – лӀо нисона жаваб нилӀийо гьолцо, – 
ралъадна бета шажеш. Дил йикъеш, вагьди лъекъейо залӀо дӣддла 
йокъона гей мизокьа.

13 Гьолло йилӀа гама бежеш зукъойо, раьъаллидой мокъалъгъа. Амма 
гьоллохъа гама раьъалликьа мокъонна бахъеэш, судлӀо нисода ралъад 
йилӀазу багъарзи бахъна зукъойо. 14 Ахирна гьоллл гьардизи бхъал 
муьхобалъийо БетӀергьан Аллагьлихъа:

– Я БетӀегьан Аллагь, иле бувагъолкъа вагьацо аьдамлила оьм
роладдла. Аьйиб гаьччо сукӀо икьелъ, илохъас жаваб бокӀкъа. Ми 
БетӀергьан Аллагь гей, Дӯхъа Дул йатӀгъа йогьна йахъца.

15 Бета гьолло Юнус авараг гамалкьас окчина ралъадбаъ икьейо, йилӀа 
багъарзи бахъцас ралъадна шажейо. 16 Гамихъалла БетӀергьан Аллагь
лихъа йилӀа гьийабачӀейо. Гьолло Гьолцол къурбанна мухойо, назро
вана* йовагьал кьодона йохийо.

	 *	 1:16 Назро – Аллагьлил нилӀанна йованна нуцӀойо тӀаддаб илагьияб жо.

Юнус авараглис доьъа

2 1 БетӀергьан Аллагьли букъо биса мйо Юнус авараг иълал. Юнус 
авараг бисалила охаъ лъана нишешна хискьасна водбо йгъойо. 

2 Бисалила охаъ гаьгьийаъ, Юнус аварагли БетӀергьаллил, гьинила 
Аллагьлил, доьъа бойо. 3 Юнуси нисос зукъойо:

– Ургъел-пикрулаъ до гаьгьийаъ, БетӀергьан Аллагьлихъа гьари 
бйо,
Гьолцона дил жаваб нилӀийо.

Бувагъовла дунналликьа гаьгьийаъ, до илӀелйо –
Дулна дие гьокӀ тухъийо.

4	 Ми до тӀотӀийо колӀлӀа мицаъ,
ралъадбаъ алӀлӀод;

алӀо охийо до эхе-хайлна.
КъацӀцӀо Дибо лъӣбона, къацӀцӀо Дибо ралъадбас соййна
дӣкьа кьодолакь йейакьейо.

5	 До нисойо: «Дибола гьаьгъа аьйдш дона оъилло:
амма дил кььна йегайо Дибо хирияб БилӀо.

6	 Лъӣй до алӀо охийо, бета
окьо гаьчча хъарандияъ эдо дона тӀотӀийо,

эхеш бохна къаьмилъ кӀаьйлӀолло.

7	 Бизовдой тигъа, до окъолло,
абадияб дунналликьа до окъойо, абадул абадиялъ кавлана дил 

гъейашейо,
амма Ми, БетӀергьан Аллагь, Аллагь дие,

до журжагьлиъис гиса агъойо.

8	 Руьгь дӣъис болъослаъ,
дил БетӀергьан Аллагь акӀкьа окъойо,

дие доьъана Дудой,
Дибола хириябли БилӀоъ, мокъойо.

9	 Гьӣ-гьинила Аллагьлил какла йовагьцалл
михъеэш михъоцас раьгьмо.

10	 ДолӀо нисода, рец-бакъ богьна,
Дул къурбалла йувахос.

До йовал нисойо жо – йс.
Хасарлъи – БетӀергьан Аллагьлис гей!»

11 БетӀергьан Аллагьли бисалил амро бйо, гьолълъона Юнус авараг 
тӀотӀийо ралъадбала раьъалликьа.

Юнус авараг Ниневиялиъ экьеш 

3 1 КӀахнасна мокъойо Юнус авараглидой БетӀергьан Аллагьлис ка
лам:

2 – Гьаьдур ахъ, экьена букъа шагьар Ниневиялиъна, гьолълъола 
жамаъатлидой Дие калам мокъола.

3 Юнус авараг энекзи ахъийо БетӀергьан Аллагьлила каламлихъана, 
гьаьдурна ахъна Ниневиялиъ экьейо. Ниневия зукъойо букъо ша
гьар  – гьулиъ айкь аг окъал лъана водо йагъал нуцӀос зукъойо. 
4 Гьини нисойо калам халкъилал тухъалъгъа, Юнус авараг уьхолъи
йо шагьарбаъ кӀаьйлӀал, сид водиъ йагъона йахъийо гьино воддиъ йа
гъогъа: «Оькъонайиг водиъил Ниневия бугъос!» 5 Ниневиялис халкъ 
боважийо Аллагьликьа, кӀаллана йовахцалӀо нисона кьодона йохи
йо. Бета къацӀцӀола – букъ-итӀинна – лъичӀейо муьтӀиъ бхъийлас 
кьакьало лъицӀо.

6 Гьоло хабар Ниневиялила халлидой мокъолъ, гьули гьинила ханлъи
лаъасна олъос, гьинис халлис лъицӀона йагъос, муьтӀиъ ахъийас кьа
кьало лъицӀона лъичӀена, йалӀаъ эчеш. 7 Гьолцо Ниневиялиъ окъолъ 
нисос:

«Халлисна гьолцогъой къацӀо гаьгьийсна бахъийо гьоькмо:
Я аьдамла, я гьаьйман-боцӀи – бейаскъала, майдалликьа мекькъа
ла, лъина хулӀкъала. 8 Гьаьйман-боцӀилахъана аьдамлхъана гьулзу 
муьтӀиъ бхъийлас кьакьало лъицӀо лъичӀелала. Жӣ-жибли гьар
дизи бхъна Аллагьлил гьари-доьъа бовала. Гьолло гьидес мекъаб 
аьмална бечаннейала. 9 Лълди йикъеш, Къудратав Аллагь гуьргьизи 
ахъал ахъца илокьа, Гьолцос лъекъейо симона раьгьмолал муьхош, 
илена бувагъечӀе тиса муьвахош.»

10 Бета Аллагьлил йегалъ, гьолло ййо жона, гьолло бечаннейо мекъаб 
аьмална, Гьолцо раьгьмо богьна, гьоллокьа мейал нисойо балагьна ме
йаъас.

Юнус авараглис симо бӣйо

4 1 Амма Юнус авараг йилӀа симахъона зукъойо. 2 Гьолцо доьъ йова
гьийо БетӀергьан Аллагьлил:

– Я, БетӀергьан Аллагь, дил вагьли йикъеш зукъойо, билӀогъа гаь
гьийаъзу. Вагьалълъобзайъ до Таршишлиъ аьгъиъна экьейо. Дил 
йикъеш зукъойо, Ми гуьргьарабна, раьгьмоябна, цӀоб гаьгьийона, та
вакал гаьгьийона, балагь мейал батӀаъцасна гаьгьийолъи. 3 Же бета 

БетӀергьан Аллагь, багъа дие руьгь! СудлӀо нисода, дил угъода ахо гей, 
чӀагода оьмро богьцал!

4 Амма БетӀергьан Аллагьли нисолца:
– Ми симахъал ахъцади?
5  Юнус авараг шагьарбаъаш гисакийо, гьолълъодой шеблаъ бохъ 

мехцод къей эчейо. Гьулиъ гьолцо гьинил къай бйо, гьолълъола 
гьидоцилалӀ къейна эчена, говацӀойо сийоле шагьарбал йахъаллӀона. 
6 БетӀергьан Аллагьли чӀагь-бох гуцӀал бижжи йогьна. Юнус аварагли
гъана лӀийокь йекьена гуцӀойо гьули чӀагь-бох, гьолълъос йахъийа 
гьидоцила гьолцос симо болъолалъгъа. Юнус авараг йилӀа рази ахъийо 
гьолълъо чӀагь-бохакьа. 7 Амма хискьа бохъ мехейа анталаъ, Аллагьли 
чахлъо, бетӀелали чӀагь-бох йуьхъча, гьули чӀагь-бохна хъохъос. 8 Бохъ 
кьоддкна муьгъатт, Аллагьли бохъ мехцодкь йекӀейо залӀо йш. 
Бихъо йекӀелца Юнус авараглис къаьм, гьули магъол нигъади йахъийа 
гьаьллъилаъ. Гьолцо, угъална атӀна, нисос:

– Дил угъода ахо гей, вагьд оьмро богьцал.
9 Бета Аллагьли нисос Юнус авараглихъа:
– Вагьалълъо чӀагь-бохаддла симахъал ахъцади ми?
– Ахъца, – лӀо нисона жаваб нилӀийо гьолцо, – до угъалдола йилӀа 

симахъона гей.



10 Амма БетӀергьан Аллагьли нисос:
– Дибо йакӀо йугъойо, ми йижеэшлана тохала бойэшлана чӀагь-

бохакьа. Гьули сид нишела водиъ йукълъийо, сид нишела водиъ йугъо
йо. 11 Дод гуьргьизи ахъассаъ букъа шагьар Ниневиякьа? ГьосчӀитӀна 
хъона гьазайбагъа тели аьдам эдо гаьгьийо, гьидел кӀетӀона цаццона 
йикъаъцас, гьулзу тели гьаьйман-боцӀина гаьгьийо, Ниневиякьа?

